“ТАТВАРЫН МЭРГЭШСЭН ЗӨВЛӨХИЙН ҮЙЛЧИЛГЭЭНИЙ ТУХАЙ ХУУЛЬ”-Д
 НЭМЭЛТ, ӨӨРЧЛӨЛТ ОРУУЛАХ ТУХАЙ ХЭЛЭЛЦҮҮЛЭГ
ТЭМДЭГЛЭЛ №20211027

Огноо: 2021.10.27-ны өдөр 14:00 цаг
Байршил: Цахимаар
Оролцогчид: ТМЗН-ийн гишүүд

Татварын мэргэшсэн зөвлөх үйлчилгээний тухай хуульд нэмэлт, өөрчлөлт оруулах тухай хэлэлцүүлгийг Татварын мэргэшсэн зөвлөхийн нийгэмлэг /цаашид: ТМЗН гэх/-ийн тамгын газрын дарга Г.Хишигзул хөтөлж, оролцогчдод мэдээлэл хүргэж, ТМЗН-ийн ерөнхийлөгч Г.Алтанзаяа нээж үг хэлж, хуулийн төслийг танилцуулж, оролцогчдоос асуулт авч, тэдгээрт хариулт өгөх болон саналын хүлээн авч ажиллаа.

ХЭЛЭЛЦЭХ АСУУДЛУУД:
	1. 
	Татварын мэргэшсэн зөвлөх үйлчилгээний тухай хууль”-д нэмэлт, өөрчлөлт оруулах тухай хуулийн төслийн талаарх танилцуулга

	2. 
	ТМЗҮтХуулийн төслийн талаар асуулт, хариулт зохион байгуулах, санал авах ажлыг зохион байгуулах



Г.Хишгзул: Та бүхэнд энэ өдрийн мэнд хүргэе. Татварын мэргэшсэн зөвлөхийн нийгэмлэг Татварын мэргэшсэн зөвлөх үйлчилгээний тухай хуульд нэмэлт, өөрчлөлт оруулах тухай хэлэлцүүлгийг 14:00 цагаас эхлэнэ гэж бүх гишүүддээ мэдээлэл хүргэсэн. Цаг үеийн нөхцөл байдлаас хамаарч хэлэлцүүлгийн товыг өчигдөр бүх гишүүдэд мэдээлэл хүргэсэн. Гишүүнчлэлийн программд бүртгэлтэй утасны дугаар, и-мэйл хаягаар мэдээллийг хүргүүлэхээс www.members.cpta.mn-д байршуулж ажилласан байгаа. Ингээд цаг зав гаргаж, цагтаа орж ирсэн гишүүд болон төлөөлөгчдөө хүндлээд хэлэлцүүлгээ зарласан цагтаа эхлүүлж, хөтөлбөрийн дагуу явуулахад бэлэн болсон байна. Өнөөдрийн хэлэлцүүлгийн хөтөлбөр дараах хуваарийн дагуу явагдна.
	Хугацаа
	Үйл ажиллагаа
	Овог, нэр

	14:00-14:10
	Хэлэлцүүлгийн зорилго, мэдээллийг танилцуулах
	Г.Алтанзаяа /ТМЗН-ийн ерөнхийлөгч/

	14:10-14:30
	Үг хэлэх
	Д.Цогтбаатар /УИХ-ын гишүүн/

	14:30-14:45
	ТМЗҮ-ний тухай хуулийн нэмэлт, өөрчлөлтийн талаарх танилцуулга
	Г.Алтанзаяа /ТМЗН-ийн ерөнхийлөгч/

	14:45-15:30
	Асуулт, хариулт, санал
	Оролцогчид


Мөн уг хуулийн төсөлтэй холбоотой санал, хүсэлтээ 2021 оны 11 дүгээр сарын 03-ны өдрийг дуустал info@cpta.mn цахим шуудангийн хаягаар хүлээн авна. Иймд гишүүд та бүхэн идэвхитэй оролцоорой. Ингээд ТМЗНийгэмлэгийн удирдах зөвлөлийн дарга бөгөөд ерөнхийлөгч, доктор профессор Г.Алтанзаяа танд микрофоныг шилжүүлж, үг хэлэхийг урьж байна.
Г.Алтанзаяа: Та бүхнийхээ энэ өдрийн амрын эрэн мэндчилье. Өнөөдрийн хэлэлцүүлэг бидний хувьд түүхэнд үлдэх үйл явдал байгаа. Өөрөөр хэлбэл татварын мэргэшсэн зөвлөх үйлчилгээний үндэс суурь болох татварын мэргэшсэн зөвлөх үйлчилгээний тухай хууль нэмэлт, өөрчлөлт орох тухай хэлэлцэх гэж байна. Та бүхэн идэвхитэй оролцож, санал, зөвлөмж өгч үнэтэй хувь нэмэр оруулаарай. Энэ хуулийн төслийг боловсруулах ажлыг эртнээс эхэлсэн. Жишээ нь татварын багц хуулийн төсөл боловсруулагдаж, хэлэлцэх байх хугацаанд бид ТМЗҮ-ний тухай хуульд нэмэлт, өөрчлөлт оруулах талаар хэрэгцээ шаардлага бий болсон тухай бүр мэдээлэл хүргүүлэх, нэмэлт өөрчлөлт оруулах тухай хуулийн төслөө өгч ажиллаж байсан. Өөрөөр хэлбэл бид 2017 оноос хойш ТМЗҮ-ийн тухай хуульд нэмэлт, өөрчлөлт оруулах талаар судалгаа хийж, гишүүдээс санал хүсэлтийг хүлээн авч, холбогдох эрх бүхий байгууллагад санал хүргүүлсээр байсан. Ингээд бид өнөөдөр ТМЗҮ-ний тухай хуульд нэмэлт, өөрчлөлт оруулах хуулийн төслийг боловсруулж, холбогдох судалгаа болон хэлэлцүүлэг зохион байгуулж байна. Өөрөөр хэлбэл энэхүү үйл ажиллагаа өнөөдрийг хүртэл тасралтггүй явагдаж байсан. Өмнө нь нийгэмлэгийн цахим сайт www.cpta.mn болон гишүүнчлэлийн програм болох members.cpta.mn-д 2020 оны 4-5 дугаар сард ТМЗҮтХуульд нэмэлт, өөрчлөлт оруулах тухай хуулийн төсөлд хэлэлцүүлэг хийж, санал авч ажиллаж байсан. Энэ хэлэлцүүлгийн үр дүнд 68 хүн санал ирүүлсэн  байдаг. Үүнээс гадна гишүүдээс хуультай холбоотой санал тогтмол ирүүлдэг байсан. Энэ удаагийн хэлэлцүүлэг өргөн хүрээг хамарч байгаа. УИХ-ын гишүүн Д.Цогтбаатар гишүүн ТМЗҮтХуульд нэмэлт, өөрчлөлт оруулах саналын хүлээн авсан. Ингээд хуульд нэмэлт өөрчлөлт оруулах талаар судалгаа, хэлэлцүүлэг зохион байгуулж байгаа нь хуулийн төслийг УИХ-д өргөн барих үйл ажиллагаа маань явагдаж байна. Энэхүү үйл ажиллагаатай холбогдон ажлын хэсэг байгуулагдаж, ажил үүргийн хуваарь гарсан байгаа. Үүнтэй холбоотойгоор энэхүү хэлэлцүүлэгт оролцож байгаа гишүүд та бүхэн болон бусад гишүүдэд нээлттэй бөгөөд ирүүлсэн саналууд хуулийн төсөлд орсон байгаа мөн өнөөдрийн энэхүү хэлэлцүүлгийн үр дүнд гарсан саналууд ч бас хуулийн төсөлд орох боломжтой юм.
Энэхүү хэлэлцүүлэгт оролцож байгаа УИХ-ын гишүүн Д.Цогтбаатар, түүний зөвлөх Д.Энхтуяа, хуулийн асуудал хариуцсан зөвлөх  Б.Лхагвасүрэн болон ажлын хэсгийн бүрэлдэхүүн болон гишүүд та бүхэндээ талархал илэрхийлье.
Монгол Улсын Татварын мэргэшсэн зөвлөх үйлчилгээний тухай хуулийг Монгол Улсын Их Хурлаас 2012 оны 12 дугаар сарын 27-ний өдөр анх  батлагдсан байдаг. Үүнээс хойш 9 жилийн хугацаа өнгөрчээ. Хууль батлагдсан үеэс хойш  тус хуульд  Хуульчийн эрх зүйн байдлын тухай хууль, Нягтлан бодох бүртгэлийн тухай хууль, Аудитын тухай хууль /шинэчилсэн найруулга/, Зөрчлийн тухай хууль батлагдсантай 6 заалт хүчингүй болж, 9 заалтад өөрчлөлт орсон байна. Энэ байдал нь хуулийн нэр томьёоны болон агуулгын хувь төөрөлдөхөөр, хуулийн зохицуулалтын уялдаа алдагдсан нь нэлээдгүй ажиглагдаж байна. Нөгөө талаас 9 жилийн өмнөх татварын орчин, олон улсын татварын орчин нь өнөөгийн байдлаас тэс өөр байсан. Бидний өнөөдрийн мөрдөж буй 2012 онд батлагдсан ТМЗҮтХууль нь 2006 онд батлагдсан Татварын ерөнхий хуулийн зарчим, үзэл баримталд тулгуурлан боловсруулагдаж батлагдаж байсан. Тэгвэл 9 жилийн дараа татварын багц хууль шинэчлэгдэн батлагдаж, татварын эрх зүйн орчин өөр болсон. Үүнтэй холбоотойгоор ТМЗҮтхуульд нэмэлт, өөрчлөлт оруулах замаар уялдаа холбоог бий болгох, эрх зүйн орчин сайжруулах зорилгоор энэхүү хэлэлцүүлгийг зохион байгуулж байна. Иймд татварын мэргэшсэн зөвлөх гишүүд та бүхэн хэлэлцүүлэгт идэвхитэй, өөрсдийнхөө үнэтэй санал, зөвлөмжийг өгч хамтран ажиллахыг хүсье.

УИХ-ын гишүүн Д.Цогтбаатар гишүүн хууль зүйн байнгын хороонд хуралтай байгаа тул хэлэлцүүлэг явцад орж ирж, бидэнд мэдээлэл хүргэж, үг хэлэх юм байна. Ингээд би хөтөлбөрийн дагуу хуулийн төслийг танилцуулъя.

ТМЗҮтХуульд нэмэлт өөрчлөлт, оруулахад ТМЗН-ийн удирдах зөвлөл болон холбогдох эрх бүхий албан тушаалтны оролцоотойгоор хуульд нэмэлт, өөрчлөлт оруулах ажлыг удаа дараа зохион байгуулж байсан. Ер нь бол хуулийн төсөлд нэмэлт өөрчлөлт оруулах үйл явц 2018, 2019, 2020 онуудад тасралтгүй явагдаж байсан. Энэхүү үйл явц юутай холбогдож, ямар үндэслэлэр явагдаж байгаа өмнө нь хэлсэн. Олон улсын татварын орчин, бодлого, шинэчлэлийн байдал, өнөөгийн татварын хууль эрх зүйн шинэчлэлтэй холбоотой, нийгмийн чиг хандлага, Монгол улсын тогтвортой хөгжлийн үзэл баримтлал, алсын хараа, нийтийн оролцоо, төр хувийн хэвшлийн түншлэлийг хангасан илтод, хариуцлагатай засаглал бүхий улс байхын төлөө тэмүүлж байгаа байдал түүнтэй холбоотой олон олон хууль, дүрэм, журам нь бидний шинэ орчин бүрдүүлэх хэрэгцээ бий болсныг илэрхийлж байна. Дэлхий нийтээр татвараас зайлсхийх үйл ажиллагаа өрнөж, улс орнууд нэгдэж байна, Мөн түүнчлэн мөнгө угаах, терроризмтэй тэмцэх олон улсын чиг хандлага нь олон зүйлсийг өөрчилж байна. энэ бүхний цаана бидэнд анхаарах олон хүчин зүйлс бий болж байгаа бөгөөд эдгээрээс заримыг анхаарах зүйлээс дурьдвал татвар төлөгчдийн эрх ашгийг хамгаалалтын асуудал хөндөгдөж байна. Тэгэхээр олон улсын чиг хандлагаас үзвэл татвар төлөгчийн эрх ашгийг хамгаалах гэдэг бол IBFT гээд олон улсын байгууллагын хүрээнд ажиглалтын газар үүссэн. Тэдгээртэй холбогдоод татвар төлөгчдийн эрх, үүрэгтэй холбоотой эрх зүйн баримт бичиг боловсруулагдаж мөрөгдөж байна.. Практик хэрэгцээ шаардлага бий болж байна. Учир ТМЗҮ гэдэг нь Татвар төлөгчдтэй холбоотой таварын тайлан тооцоо, татвар төлөх үйл явцад татвар төлөгчдөд туслалцаа үзүүлэх үйлчилгээ сайн дурын шинж чанартай байгаа нь өнөөгийн нөхцөлд учир дутагдалтай байна. Гэхдээ гишүүд та бүхэн үүн дээр санал хүсэлтээ өгөхийг хүсье. Татварын мэргэшсэн зөвлөхийн үйлчилгээ нь олон улсын чиг хандлагын дагуу татвар төлөгч болон татварын алба татварын мэргэшсэн зөвлөхүүд нь илүү их хамтын ажиллагаатай байх, зөвлөлдөх, итгэлцэл, ойлголцол зэрэг эдгээр чиг хандлагаруу шилжиж байна. Үүнтэй уялдаж татварын боловсрол, мэдлэгийн бүх нийтэд олгох, татварын ёс суртахуун, соёлыг тогтоох асуудалруу олон улсын чиг хандлага бий болж байна. Мөн BEFS хөтөлбөрийн хүрээнд олон олон татварын механизм бий болсон, татварын төлөвлөлт хийж байгаа бол төлөвлөлттэй холбоотой тодруулга өгөх шаардлага бий болсон. Татварын зөвлөхүүд татварын хууль тогтоомжийг хэрэгжүүлэх явцад татварын суурийг гажуудуулж, ашгийг шижлүүлэх зэрэг үйлдэлд хязгаарлалт тавих, ТМЗҮ гэдэг бол ёстой зүйтэй, нэр хүндтэй, мэргэжлийн мэргэшсэн үйлчилгээний, түүний үүрэг, оролцоог илүү тодорхой болгох юм. OECD-ийн тодорхойлсноор татварын төлөвлөлт нь татварын мэргэшсэн зөвлөхүүдийн мэргэшсэн үйлчилгээ өндөр түвшин хийсэн байх ёстой гэсэн чиг хандлагыг дэлхий нийтэд гаргаж тавьсан. 
ТМЗҮтХуульд нэмэлт, өөрчлөлт оруулах хуулийн төсөл нь дараах хэлбэрээр хийгдэж байна. Үүнд: 
1. Нэр томъёо асуудлаар-ТМЗҮтХууль анх батлагдахдаа хуульч, өмгөөлөгч, нягтлан бодогч нарын хамтын ажиллагаанд тулгуурлан явагдах байдлаар батлагдаж байсан. Улмаар хуульчийн эрх зүйн байдлын тухай хууль батлагдсаж татварын мэргэшсэн хуульчийн зохицуулалт хасагдсан. Мөн татварын итгэмжлэгдсэн нягтлан бодогч гэсэн нэр томъёоноо эхлээд өөрчлөх, сайжруулах шаардлага байгаа
2. ТМЗҮтХуулийн үйлчлэх хүрээ өргөн хүрээнд байх, сайжруулах шаардлагатай байна. 
3. Татварын мэргэшсэн зөвлөх үйлчилгээний хувь ТМЗҮтХуулийн 6-р зүйлд зохицуулсан байдаг. Үүнийг өргөтгөх, сайжруулах шаардлагатай. 
4. Татварын мэргэшсэн зөвлөх үйлчилгээг ТМЗ-ийн эрхтэй 3-аас доошгүй этгээд нэгдэж, зөвхөн хуулийн этгээд байгуулснаар үйлчилгээ эрхлэх зохицуулалттай байна. Гэтэл бодит байдалд энэ нь хэрэгжих боломжгүй нөхцөлд байна. Ялангуяа орон нутагт гишүүд цөөн байгаагийн улмаас ТМЗ-ийн эрхтэй 3 хүн нэгдэж хуулийн этгээд байгуулах боломжгүй. Энэ нь тус хуулийн заалтын хэрэгжүүлэхэд хүндрэлтэй, зарим тохиолдолд хэрэгжихгүй байна. Тэгэхээр олон улсын жишигийн дагуу хувь хүн дангаар мэргэшсэн зөвлөх үйлчилгээг үзүүлэх боломж, хууль зүйн орчин бий болгох шаардлага үүссэн гэж дүгнэж байна.
5. ТМЗ эрх олгох, эрхийн хугацаа, тэдгээрт тавигдах шаардлагатай холбоотойгоор нэмэлт, өөрчлөл оруулах шаардалага үүссэн байна.
6. Мөн бусад нэмэгдэх, өөрчлөх, найруулах зэрэг шаардлагын дагуу ажлаа үргэлжүүлэн явуулж байна.
Ингээд хуулийн төсөлтэй холбоотойгоор зарим хуулийн зохицуулалтыг танилцуулъя. Энэ хуулийн төсөл гишүүний програм болон манай нийгэмлэгийн цахим хуудсанд байршсан байгаа. Та бүхэн давхар хараад санал хүсэлтээ өгөөрэй.
Би дэлгэцээ хуваалцаад, танилцуулъя. Энэ төсөл нь анхны хэлбэрээр байгаа. Энэ хэлэлцүүлгээр гарсан санал, зөвлөмжийг хүлээн авч сайжруулах болно.
ТМЗҮтХуулийн 
3.1.2-т  “үйлчлүүлэгч” гэж гэрээний үндсэн дээр татварын итгэмжлэгдсэн хуулийн этгээдээс үйлчилгээ авч байгаа татвар төлөгчийг; гэж заасан байгаа бөгөөд үүнийг  “үйлчлүүлэгч” гэж гэрээний үндсэн дээр татварын мэргэшсэн зөвлөхийн эрх бүхий этгээдээс энэ хуулийн 3.1.1.-т заасан үйлчилгээ авч буй этгээдийг;” гэж өөрчлөх санал байгаа итгэмжлэгдсэн хуулийн этгээд гэснийг татварын мэргэшсэн зөвлөхийн эрх бүхий этгээд гэсэн нэг нэр томъёогоор өөрчлөх санал гарсан

3.1.3.“татварын итгэмжлэгдсэн хуулийн этгээд” гэж тусгай зөвшөөрлийн үндсэн дээр татварын мэргэшсэн зөвлөх үйлчилгээг эрхлэх ашгийн төлөө хуулийн этгээдийг;
3.1.3.“татварын мэргэшсэн зөвлөх үйлчилгээ эрхлэх хуулийн этгээд” гэж аж ахуйн үйл ажиллагааны тусгай зөвшөөрлийн тухай хуулийн 15.4.10-т заасан үйл ажиллагааг тусгай зөвшөөрөлтэй эрхэлж буй ашгийн төлөө хуулийн этгээдийг гэсэн байна. гэж өөрчлөх санал гаргасан байна.

3.1.4.”“татварын мэргэшсэн зөвлөх”...” гэж бөгөөд  хуучин татварын итгэмлжгдсэн нягтлан бодогч буюу татварын мэргэшсэн эрх зүйчээс бүрдэнэ гэж байсан. 

3.1.4.“татварын мэргэшсэн зөвлөх” гэж энэ хуулийн 3.1.1-т заасан үйл ажиллагаа эрхлэх эрх бүхий этгээдийг гэсэн санал гарсан 
3.1.5.“татварын итгэмжлэгдсэн нягтлан бодогч” гэж татварын мэргэшсэн зөвлөх үйлчилгээ үзүүлэх хувь хүнийг; гэсэн заалтын хүчингүй болгоё гэсэн санал оруулсан байна.

3.1.9. “тоон гарын үсэг” гэж Цахим гарын үсгийн тухай хуулийн 4.1.2-т заасныг “ гэж заалтын нэмэх санал гаргасан байгаа.
Хуулийн үйлчлэх хүрээн өмнө нь байснаас илүү өргөтгөсөн. Хуулийн 4.1-т “Өмчийн хэлбэрээс үл хамааран аж ахуйн нэгж, байгууллага, хувь хүн хууль тогтоомжид заасан татвар төлөх үүргээ биелүүлэх, эрх, хууль ёсны ашиг сонирхлоо хамгаалах зорилгоор татварын мэргэшсэн зөвлөх үйлчилгээ эрхлэх хуулийн этгээдээс татварын мэргэшсэн зөвлөх үйлчилгээ авах, түүнчлэн Татварын мэргэшсэн зөвлөхийн эрх олгох, сунгах, сургалт, шалгалт зохион байгуулах, татварын мэргэшсэн зөвлөх үйлчилгээ эрхлэх зөвшөөрөл олгох, татвартай холбоотой аливаа асуудлаар түүнийг төлөөлөн төрийн болон бусад байгууллага, шүүхийн болон  татварын маргаанд оролцох, татварын мэргэшсэн зөвлөхийн үүрэг, оролцоо, хариуцлагыг нэмэгдүүлэх, татварын мэргэшсэн зөвлөхийн эрх олгох, түдгэлзүүлэх, хүчингүй болгох зэрэг харилцааг зохицуулахад оршино.” Үүнийг дахин найруулах, нарийвчлан зохицуулах шаардлагатай байна.
 Мөн хуулийн 6 дугаар зүйлд Мэргэшсэн зөвлөх үйлчилгээг зохицуулсан байдаг. 

6.1.6.нийгмийн даатгалын хууль тогтоомжийн талаар зөвөлгөө өгөх, тайлан гаргах, нийгмийн даатгалын байгууллагад төлөөлөх,
6.1.7.татварын хууль тогтоомжийг хэрэгжүүлэхтэй холбоотой үүссэн гомдол, маргаанд татварын шинжээчээр оролцох; 

6.1.8.үйлчлүүлэгчтэй холбогдсон татварын маргааныг шүүхийн болон захиргааны журмаар хянан шийдвэрлэхэд итгэмжлэлийн үндсэн дээр түүнийг төлөөлөн оролцох, шаардлагатай тайлбар, лавлагааг гаргах;”

6.2.  Энэ хуулийн 6.1.-т заасан үйл ажиллагааг татварын мэргэшсэн зөвлөх ганцаарчлан эсхүл  хуулийн этгээд байгуулах замаар эрхэлж болно. Ганцаарчилсан гэдэг асуудлыг та бүхэнтэй зөвлөлдөж эцэслэх шаардлагатай байгаа.
6.3. Энэ хуулийн 3.1.3-3.1.4-т заасан этгээд нь үйл ажиллагаандаа алдаа гаргаж үйлчлүүлэгчид хохирол учруулсан тохиолдолд түүнийг нөхөн төлөх зорилгоор мэргэжлийн хариуцлагын даатгалд даатгуулж болно. 
6.3.1. Энэ хуулийн 3.1.3-3.1.4-т заасан этгээд нь даатгалын байгууллагаа өөрөө сонгоно. Энэ нь шинээр нэмэлт оруулах, зохицуулах байдлаар санал оруулсан байна. Олон улсын жишгийн дагуу энэхүү мэргэжлийн үйлчилгээ нь өндөр хариуцлагатай байдаг тул даатгалаар баталгаажиж аливаа эрсдлээр сэргийлэх зорилгоор даатгалын байгууллагаа өөрсдөө сонгоно. 
7.1.2. энэ хуулийн 3.1.3-3.1.4-т заасан этгээдийг сонгох
7.1.5. Энэ хуулийн 3.1.3-3.1.4-т заасан этгээдийн буруутай үйл ажиллагаанаас учирсан /татварын хяналт шалгалтаар тогтоогдсон татварын алданги, торгууль, тайлан, мэдээ цахим системээр илгээх хуулийн хугацааг хэтрүүлсний торгууль гэх мэт/ хохирлыг арилгах, хохирлыг барагдуулахад бодитоор гарсан зардлыг нөхөн төлүүлэхийг шаардах эрхтэй бөгөөд уг хохирол нь гэрээний нийт үнийн дүнгийн 70 хувиас хэтрэхгүй байна. ийм хязгарлалтын талаар санал гарсан байна.
9 дүгээр зүйл.Татварын  мэргэшсэн зөвлөх үйлчилгээ эрхлэх хуулийн этгээд гэж өөрчлөх
9.1. энэ хуулийн 3.3.3-т заасан этгээд нь хязгаарлагдмал хариуцлагатай компани, нөхөрлөлийн хэлбэрээр үйл ажиллагаагаа явуулна.  гэсэн бөгөөд өмнө нь энэ нь нээллтэй байсан. Одоо үүнийг нөхөрлөл болон хязгаарлагдмал хариуцлагатай компани хэлбэртэй байна гэж зохицуулах санал гарсан байна. Цаашид энэ үйл ажиллагаа нөхөрлөл хэлбэртэй байх нь зөв байж болохын гэсэн санал гарсан байсан.

9.2.Энэ хуулийн 3.1.3-т заасан этгээд нь оноосон нэрийн ард “Татварын мэргэшсэн зөвлөх” гэсэн агуулга бүхий “ТМЗ” гэсэн товчилсон тэмдэглэгээтэй байна. Харин аудитын байгууллага нэмэлтээр тусгай зөвшөөрөл авсны үндсэн дээр татварын мэргэшсэн зөвлөх үйлчилгээ үзүүлж байгаа бол энэхүү тэмдэглэгээг хэрэглэхгүй зөвхөн “аудит” гэсэн үгийг хэрэглэнэ. Энэ нь аудитын байгууллагын өргөтгөлтэй холбоотой.

Тавигдах шаардлагын хувьд

10 дугаар зүйл.Татварын  мэргэшсэн зөвлөх үйлчилгээ эрхлэх хуулийн этгээдэд тавих шаардлага гэж өөрчлөх
10.1.Татварын мэргэшсэн зөвлөх үйлчилгээ эрхлэх хуулийн этгээдэд дараах шаардлага тавина:
10.1.1 үүсгэн байгуулагч, хувьцаа эзэмшигч, захирал нь энэ хуулийн 3.1.4-т заасан этгээд байх;
10.1.2.хоёр, түүнээс доошгүй тооны татварын мэргэшсэн зөвлөхтэй байх; өмнө нь гурав ба түүнээс доошгүй байх гэснийг хоё ба түүнээс доошгүй байх гэсэн бууруулах санал оруулсан.
2012 онд батлагдсан хуулийн үзэл баримтлал нь хүлээн зөвшөөрөлт байх байсан. 
Тухайн үед мэргэжлийн үйлчилгээг гэж үзэл баримтлалтай байсан. Тэгээд 3 ба түүнээс дээш байх гэсэн шаардлагыг нэмсэн байсан.
10.1.8. энэ хуулийн 3.1.3-т заасан этгээд салбартай бол түүнд нэг, түүнээс доошгүй орон тооны татварын мэргэшсэн зөвлөхийг ажиллуулах.
11 дүгээр зүйл.Татварын итгэмжлэгдсэн хуулийн этгээдийн эрх, үүрэг
11 дүгээр зүйл.Татварын мэргэшсэн зөвлөх үйлчилгээ эрхлэх хуулийн этгээдийн эрх, үүрэг
11.2. Энэ хуулийн 3.1.3.-т заасан этгээд нь татварын мэргэшсэн зөвлөхийн нийгэмлэгийн  гишүүн байгууллага байна.
12.2. Энэ хуулийн 3.1.3-т заасан этгээдэд тусгай зөвшөөрөл олгох, хугацааг сунгах болон энэ хуулиар зохицуулаагүй бусад харилцааг Аж ахуйн үйл ажиллагааны тусгай зөвшөөрлийн тухай хуулиар зохицуулна. Гээд найруулгын өөрчлөлт оруулах санал гарсан байна.

14.5.Татварын мэргэшсэн зөвлөхийн эрхийн нэг дэх шатны шалгалтад тэнцсэн бол гурван жилийн хугацаатай, хоёр дахь шатны шалгалтад тэнцсэн бол дахин гурван жил, гурав дах шатны шалгалтад тэнцсэн бол хугацаагүй олгоно. гэсэн санал оруулж байна.

14.5.1. энэ хуулийн 3.1.4-т заасан хугацаагүй эрх авсан этгээд нь гурван жил тутамд 6 багц цагийн мэргэшүүлэх сургалтад заавал хамрагдана. гэж үүргийн биелэлтээр зохицуулагдах санал гарсан байна.

14.5.2.  энэ хуулийн 14.5.1-т хамрагдаагүй бол эрхийг хүчингүй болгох саналыг санхүү, төсвийн асуудал эрхэлсэн Засгийн газрын гишүүнд хүргүүлж, татварын мэргэшсэн зөвлөхийн эрхийг хүчингүйд тооцуулна
14.7. Нягтлан бодох бүртгэлийн тухай хуулийн 23.1.-т заасны дагуу мэргэшсэн эрхийн нэмэгдэл олгож болно. гэсэн санал гарсан байна.
15.1.1. энэ хуулийн 3.1.4-т заасан этгээд нь нягтлан бодогч мэргэжлээр их, дээд сургуулийг бакалавр, түүнээс дээш зэрэгтэй төгссөн байх, эсхүл их, дээд сургууль, коллежийн нягтлан бодогчийн мэргэжил эзэмшүүлэх хичээлийн програмыг ханган, санхүүч, эдийн засагч, менежментийн мэргэжлээр бакалавр, түүнээс дээш зэрэгтэй төгссөн байх; үүнээс үзвэл зөвхөн нягтлан бодогч байсан болон мэргэжлийн талаас харж санхүү, эдийн засгийн мэргэжлээр төгссөн байх санал гарсан. Гэхдээ та бүхэн санал, зөвлөмжөө өгөөрэй. 
15.1.4.татварын мэргэшсэн зөвлөх үйлчилгээ эрхлэх хуулийн этгээдэд ажилладаг, эсхүл бие даан татварын мэргэшсэн зөвлөх үйлчилгээ эрхэлж буй татварын мэргэшсэн зөвлөх нь их дээд сургууль, коллежид эрдэм шинжилгээ, сургалтын чиглэлийн ажлыг давхар эрхэлж болно. Бусад татварын хуулийн этгээдэд давхар ажиллахгүй байх. Хуучин давхар эрхлэхгүй байна гэсэн. Гэхдээ өөр хуулийн этгээдэд ажиллаж болохгүй гэсэн байдлаар санал оруулсан байна. 
15.2. Татварын мэргэшсэн зөвлөхийн эрхийг авахдаа “Татварын мэргэшсэн зөвлөх би Монгол Улсын Үндсэн хууль, бусад хууль, татварын мэргэшсэн зөвлөхийн ёс зүйн хэм хэмжээг чанд сахиж ажиллахаа батлан тангараглая. Миний бие өргөсөн тангаргаасаа няцваас хуулийн хариуцлага хүлээнэ.” гэсэн тангараг өргөнө. Хуучин зөвхөн тангараг өргөнө хувийн тэмдэгтэй байна гэсэн байсан.
16.2.  энэ хуулийн 3.1.4-т заасан этгээд нь татварын мэргэшсэн зөвлөхийн нийгэмлэгийн гишүүн байна.
Татварын мэргэшсэн зөвлөхийн эрхийг хүчингүй болгох зохицуулалт байна.
17.1.2.эрх сунгах шалгалтад тэнцээгүй гэснийг  17.1.2. эрх сунгах дараагийн шатны шалгалтад тэнцээгүй болон хүндэтгэн үзэх бусад шалтгаанаар уг шалгалтад ороогүй нэг жилээс дээш хугацаа өнгөрсөн гэж санал гарсан байна.
17.1.6. эрүүл мэндийн болон хүндэтгэн үзэх бусад шалтгаанаар татварын мэргэшсэн зөвлөхийн эрхийг нэг жил, түүнээс дээш хугацаагаар сунгуулаагүй, эсхүл энэ хуулийн 14.5.1-т заасан багц цагийн мэргэшүүлэх сургалтад хамрагдаагүй бол; хүчингүй болно гэсэн санал орсон байна.
18.2.5. энэ хуулийн 3.1.3-т заасан этгээдийг мэргэжил, арга зүй, үйл ажиллагаандаа мөрдөх гарын авлага, мэдээллээр хангах;
18.2.6.энэ хуулийн 3.1.3-3.1.4-т заасан этгээдийн бүртгэл, мэдээллийн санг бүрдүүлэх.
Энэ 18 дугаар зүйл бол нийгэмлэгийн чиг үүргийг зохицуулсан байгаа.
18.2.7. энэ хуулийн 3.1.3-3.1.4-т заасан этгээд болон татварын шинжээчийг Татварын мэргэшсэн зөвлөхийн нийгэмлэгээс тогтоосон  журмын  дагуу бэлтгэн, нийтэд мэдээлэх. Ажиллах чиг үүрэг.
18.2.8. Татвар болон санхүүгээр мэргэшүүлэх сургалтыг мэргэжлийн мэргэшсэн байгууллагуудтай хамтран, хөтөлбөр боловсруулан зохион байгуулж батламж олгох; 
18.2.9. Мөнгө угаах болон терроризмыг санхүүжүүлэхтэй тэмцэх тухай хуулийн  4.1.9-д заасан этгээд уг хуульд заасан үүргээ хэрхэн биелүүлж байгаад хяналт тавих, хэрэгжилтийг хангуулах. Санал орсон байгаа. 
20.1. энэ хуулийн 3.1.3-т заасан этгээдэд дараах үйл ажиллагаа явуулахыг хориглоно:
20.3.Үйлчлүүлэгч нь энэ хуулийн 3.1.3-т заасан этгээдээс зөвлөх үйлчилгээг үзүүлэхэд нь хууль бус үйлдэл хийлгүүлэхээр шахалт үзүүлэх, энэ чиглэлийн удирдамж, заавар өгч, биелүүлэхийг шаардах, энэ хуулийн 5.1.1-д заасан зарчмыг алдагдуулахад чиглэсэн үйл ажиллагаа явуулахыг хориглоно.
Ерөнхийдөө нэмэлт өөрчлөлт оруулах саналууд ийм байна. Та бүхнээс одоо санал авъя. Энэ санал нь албан ёсны учир протоколд тэмдэглэгдэж холбогдох байгууллагад хүргүүлнэ. Тийм учир та бүхэн гар өргөж, нэрээ хэлээд асуулт асууж, санал, зөвлөмжөө өгөхийг хүсье. Ингээд гар өргөсөн дарааллаар саналаа авъя.
Г.Хишигзул: Баярхүү гар өргөсөн байна. Баярхүү микрофоноо асаагаад, асуулт асуугаад, санал хэлэх үү?
Баярхүү байхгүй бол Цэрмаа гар өргөсөн байна. Санал байна уу.
Г.Алтанзаяа: Гишүүд та бүхэн саналаа хэлээрэй.
Ц.Болормаа: Бүх санал орсон байх шиг байна. Та бүхэн саналаа хэлэхийг хүсье.
Г.Алтанзаяа: Тиймүү. Тэгвэл хуулийн төсөлд орсон саналыг бүгд хүлээн зөвшөөрч байна гэж ойлгож болох уу. Өөр санал байвал хэлээрэй. Хуульд дурдсан саналд сайжруулах зүйл байвал  хэлээрэй.
Ү.Оюунаа: Төсөлд оруулсан зүйлүүдтэй санал нэг байна. Тодруулж асуух нэг зүйл байна. Мэргэшсэн зөвлөх үйлчилгээг зөвхөн хуулийн этгээд байна гэж байсан. Одоо хувь хүнээр гүйцэтгүүлэх санал орчээ. Энэ нь нэг талаараа зөв юм байна. Хуулийн этгээд гэхээр бас 3 ТМЗ-ийн эрхтэй хүмүүсийг цалинжуулж чадах, чадахгүйтэй байгаа. Хөдөө орон нутагт ганцаарчилсан байдлаар үзүүлэх боломжтой байхыг би харж байсан. Үүнтэй санал нэг байна. Гэхдээ ганцаарчилсан үйл ажиллагаа явуулна гэдэг дээр тусгай зөвшөөрлөө аваад үйлчилгээ үзүүлэх үү? Хуулийн этгээдэд харьяалагдаад үйлчилгээгээ эрхлэх юм уу?. Үнэлгээчин шиг тусгай зөвшөөрлөө авчихаад хувиараа үйлчилгээ үзүүлэх эрхтэй байдаг. Түүнтэй ижилхэн байна гэсэн үг үү? Эсхүл хувь хүн нь тусдаа тусгай зөвшөөрөл аваад явах юм уу. Энэ нь ямар хандлагатай байгаа юм болоо?
 Г.Алтанзаяа: Зөв асуулт байна. Манай одоогийн нөхцөлд ялангуяа орон нутагт бол яг тийм ажилгүй, тусгай зөвшөөрөлтэй хувь хүн, яг энэ үйл ажиллагаа эрхлэх 3 хүн боломжгүй, зах зээлийн нөхцөлд нийцэхгүй байна. Бусад орны хувьд энэ төрлийн үйл ажиллагаа хувь хүн эрхэлдэг, хуулийн этгээд ч үзүүлдэг. Өөрөөр хэлбэл хуулийн 6 дугаар зүйлд заасан ялангуяа тайлан гаргах үйл ажиллагаанд зөвлөхийн үйл ажиллагаа эрхлэх эрх авсан иргэн тусгай зөвшөөрлийн дагуу явуулна. тийм болохоор тусгай зөвшөөрлийг асуудлыг хэрхэн яаж шийдвэрлэх, зохицуулах вэ? гэдгийг шийдэх хэрэгтэй байгаа.
Ү.Оюунаа: Тэгэхээр хуулиндаа хувь хүн ганцаарчлан ТМЗ-ийн үйлчилгээ үзүүлэх эрхээ хэзээ яаж авах, эсхүл тусгай зөвшөөрлөө авах, авахгүй гэдэг асуудлыг тодотгож өгвөл зүгээр юм хэрэгтэй юм шиг байна.
Г.Алтанзаяа: Тийм. Тэгэхээр энэ асуудлыг нэлээн ярьж байж хамгийн оновчтой шийдлийг гаргах хэрэгтэй байгаа. Энэ зөвхөн санал гарсан байгаа. Мэдээж шинжээчийн ажил, төлөөлөх ажил, маргаанд оролцох ажил зэрэг нь хувь хүн ганцаарчлан гүйцэтгэх боломжгүй ажлууд байгаа. Үүнийг хамтын хүчээр хийнэ. Ер нь иргэн талдаа, жижиг, бичил бизнес эрхлэгчдэд зориулан иргэний оролцоог оруулж болох юм гэдэг санал гарсан байгаа гэдгийг ойлгоно.
Ү.Оюунаа: Тэгэхээр багшаа ийм ийм үйлчилгээ ганцаарчлан үзүүлж болно гэсэн ялгааг нь гаргаж нарийвчлан зохицуулж өгөх хэрэгтэй санагдаж байна.
Г.Алтанзаяа: Тийм. Тэгж нарийвчлан зохицуулах хэрэгтэй гэсэн үг байгаа.
Ү.Оюунаа: Ингэж зохицуулахгүй бол бид олон хүн цалинжуулдаг нөгөө хүмүүс хувиараа үйлчилгээ үзүүлээд байхаар зөрчилдөх магадлалтай юм байна. Тэгэхээр үйлчилгээг нь тус тусад нь салгаж, ялгаж зохицуулах шаардлагатай юм байна.
Г.Алтанзаяа: Тийм. Гол жижиг, бичил бизнес эрхлэгчдрүү чиглэсэн зохицуулалт гэж ойлгож болно.
Ү.Оюунаа: Тэгэхээр ТМЗ-үүдийг ашиглан иргэд, татвар төлөгчдийн ХХОАТ-ын тайлан гаргахад зөв, зүйтэй санал байна. Солонгос улсад ХХОАТ-ын тайлан ч байсан ТМЗ хийдэг. Тэгээд Солонгосын иргэд бүр татварын мэргэшсэн зөвлөхтэй. Манай ТМЗ энэ тайланг гаргасан гэж тайлбар өгдөг. Татварын зохицуулалтын тайлан гэж нэрлэдэг юм шиг байсан. Татварын зохицуулалтын тайланг ТМЗ-ээс өөр хүн хийдэггүй. Хуулиндаа заавал ТМЗ хийнэ гэсэн зохицуулалттай. Үүний дагуу Солонгосын бүх иргэн ТМЗ-тэй байдаг юм билээ.
Г.Алтанзаяа: Тийм. Зөвхөн Солонгос биш бусад улс оронд энэ жишиг тогтсон байдаг. Тийм болохоор Монгол улсад энэ суурийг тавья гэсэн зорилготой байна. 
Ү.Оюунаа: Ойлголоо. Тэгэхээр ганцаарчлан үзүүлэх ТМЗ-үүдийн үйл ажиллагааг ялгаж, тодорхой болгож өгөх хэрэгтэй юм байна.
Г.Алтанзаяа: Тийм. Чиг үүргээ зааглаж өгөх хэрэгтэй байна. 
Ү.Оюунаа: Ойлголоо. Өөр асуулт байхгүй. Баярлалаа.
Г.Хишигзул: Асуулт асуусан ТМЗ У.Оюунаадаа баярлалаа. Дараагийн гараа өргөсөн хүн С.Мөнхбаяр байна. Та Микрофоноо асаагаад асуулт, саналаа хэлнэ үү .
С.Мөнхбаяр: Та бүхэнд энэ өдрийн мэнд хүргэе. Надад 2 асуулт байна.
Г.Хишигзул: Таны дуу сул байна. 
Мөнхбаяр. ТМЗтХуульд заасны дагуу бид үйл ажиллагаа явуулдаг. Нэг эрсдэлтэй зүйл ажиглагдаад байгаа. Тэрийг хууль хэрхэн зохицуулагдах гэдэг нь тодорхойгүй байдаг. Тэр юу вэ гэхээр. Хэрэв тухайн компанийн үүсгэн байгуулагч нь нас барах, тусгай зөвшөөрлөө цуцлуулсан тохиолдолд  эрсдэл үүсэх боломжтой байна. Тухайн хүн өөрөө ТМЗ-ээс өөр ажил хийж байдаг, нэлээн олон газартай харилцаж байгаад тэр газрууд татварын шалгалтад орохоор тухайн үйлчлүүлэгчээ төлөөлөөд оролцоод явж байгаа. Гэтэл тодорхой хугацаанд үйл ажиллагаа явуулаагүй байдаг. Тэр тохиолдолд эрсдэл өндөртэй болчихдог. Харин үйл ажиллагааг тасралтгүй явуулж байгаа тохиолдолд тодорхой эрсдлийг хариуцаад явж байдаг. Тэр талаар заалт оруулах уу. Түүнийг хэрхэн зохицуулах вэ?.
Хоёрдугаарт. Бид үйлчилгээ үзүүлэх явцдаа аливаа эрсдэлийг хэлж тодорхойлж өгдөг. Гэтэл үйлчлүүлэгч бидний хэлсэн эрсдлийг хүлээж авахгүй үйл ажиллагаа явуулдаг. Тодорхой хугацааны дараа хяналт шалгалт ороход тухай асуудлаар эрсдэл гараад ирнэ. Хуулиараа хэрхэн зохицуулсан байдаг юм бол. Бид эрсдлийг хэлээд өгчихсөн байхад тэр хариуцлагыг хүлээмээргүй байдаг. Гэтэл харилцагч энэ компани үүнийг мэддэг байсан гэхээр хамтарч татвар нуусан хэрэгт орох эрсдэлд орчихсон байдаг. Уг нь татвараа багасгасан үйлдэлд зөвлөгөө өгөх нь зөв юмуу эсхүл асуудлаа засахгүй бол гэрээгээ цуцлах нь зөв юм уу. Энэ тал дээр хамгаалах зохицуулалт хэрэгтэй байна. Өмнө нь 70 хувь гэсэн заалт байсан. тэр их зүгээр заалт санагдлаа.
Бид 20,30 газар үйлчилгээ үзүүлдэг, тэгээд бид үйл ажиллагаа явуулахгүй тохиолдолд ирэх 4 жилийн хугацааанд биднээс салахгүй гэсэн үг шдээ.
Г.Алтанзаяа: Ийм санал бидэн их чухал. Хоёрдугаар асуудлаа жаахан тодруулаад өгөх үү.
Мөнхбаяр. Бид тухайн нөхцөлд тохирсон татварын эрсдэлийг хэлдэг. Гэтэл заримдаа үйлчлүүлэгч хэрэгжүүлэхгүй тохиолдол байна. Учир нь тэд татвар бага төлөх гээд хууль зөрчих хандлагатай. Гэтэл бид хуулийн дагуу зөвлөгөө өгөхөөр төлөх татварын хэмжээ нь их болдог. Үүнээс болж үйлчлүүлэгч бидний зөвлөгөөг өөрсдөө хэрэгжүүлдэггүй. Энэ тохиолдолд хэрхэн шийдвэрлэж, хэрхэн зохицуулах вэ? Ирээдүйд тэдгээр үйлчлүүлэгч хяналт шалталтад орлоо гэхэд бид өгсөн зөвлөмж, тодорхойлсон эрсдлийг үйлчлүүлэгч эрсдэлд орох болдог. Өөрөөр хэлбэл үйлчлүүлэгч бидний зөвлөгөөг хэрэгжүүлээгүйн улмаас бид давхар хариуцлагад унах эрсдэлтэй болдог. Иймд бидний зөвлөгөөг хэрэгжүүлээгүйн улмаас орсон эрсдэлд биднийг хамгаалсан зохицуулалтыг оруулсан нь дээр байх гэж бодож байна.
Г.Алтанзаяа: Зөв. Одоо бол зохицуулалтгүй байгаа зүйл. 
С.Мөнхбаяр: 70 хувийн зохицуулалт байсан. тэрийг тодруулаад өгөхгүй юу. Бодит хохирол гэж юуг хэлж байна. Миний хувьд татварын акт, торгууль  гэж ойлгож байгаа. Энэ зохицуулалт их зөв заалт байна гэж харж байна. Эхний хоёр асуудал их анхааралт татсан асуудал байгаа.
Г.Алтанзаяа: Баярлалаа. Дараагийн асуулт, санал өгөх хүнийг авъя.
Г.Хишигзул: Ханмаум ТМЗ ХХК-ийн захирал Ч.Даариймаа байна. Та микрофоноо нээгээд асуулт, саналаа хэлнэ үү. 
Ч.Даариймаа: Сайн байцгаана уу. Би 3 зүйл асууж тодруулъя. Бид мэргэжлийн хариуцлагын даатгалд сайн дураар юмуу,  хуулийн албан журмаар ч юм уу  даатгуулах нөхцөлд байдалд үүсээд байгаан байна. Даатгалын байгууллагаас бидний мэргэжлийн дагуу даатгах баримжаа жаахан муутай байх шиг байна. Сайн дурын гэдгээ тодорхой зааж өгвөл зүгээр санагдаж байна. Үүнээс үзэхэд заавал юм шиг санагдаж байна. Хоёрдугаарт ТМЗҮ-нд санхүү, татварын тайланг гаргах гэж нэмж өгвөл зүгээр байна. Өмнө нь санхүүгийн тайлан гаргах гэж байсан санагдаж байна. Үйлчлүүлэгч танай хуулинд санхүүгийн тайлан гаргах гэж зохицуулаагүй байна гэсэн асуудал, тайлбар гардаг.  Хийх ажлын хүрээнд санхүү, татварын тайлан гаргах гэж оруулж өгвөл зүгээр санагдаж байгаа. Гуравт. Бидний өмнө ярьсан зүйл дээр гарч байсан. Мэргэжлийн даатгалтай холбоотойгоор ажил үйлчилгээ үзүүлж байгаа хугацаа дууссан, дуусаагүй, хяналтаар орсон үеийн болон үргэлжлүүлээд ажиллаж байх хугацааны хариуцлагын хязгаараа тулгах, хэрвээ бид өмнө нь  үйлчилгээгээ үзүүлээд, тайлбараа гаргаад өгсөн нөхцөлд хариуцлагын хязгаараа тасалдаг баймаар байна. Тэрийг хаана, яаж оруулах билээ. Та хийсэн л бол танай эцсийн хариуцлагаа хүлээнэ гэсэн утгатай яваад байгаа. Бид нэгэнт үйлчилгээгээ үзүүлээд дууссан, хяналтаар  орсон ч гэсэн өмнөх үйлчилгээгээ үзүүлээд, асуудлаа гаргаад тавьчихсан  бидний зөвлөгөөг өөрсдөө хүлээж аваагүй нөхцөлд бид хариуцлага үүрдэггүй баймаар байна. Тэрийг тодорхой оруулж өгөх хэрэгтэй байна. Өөрөөр хэлбэл бид мэргэшсэн зөвлөгөөгөө өгчихөөд эргээд хамгаалалт багатай. Бүх ажил дээр орчихоод эцсийн дүндээ хамгаалалт муутай үлдчихээд байдаг. Тэрийг тодорхой, хамгаалсан заалт хийсэн дээр байгаа. Баярлалаа.
Г.Алтанзаяа: Баярлалаа. 
Г.Хишигзул: Дараагийн хүн С.Цэрэндолгор. Та микрофоноо нээгээд асуулт, саналаа хэлнэ үү. 
С.Цэрэндолгор: Сайн байцгаана уу. Хуулийн төслийн хэлэлцүүлэгт оролцож байгаад баяртай байна. Түрүүн Г.Алтанзаяа ерөнхийлөгчийн танилцуулсан төслийн 15.1.4 дээр өөр ажилд ажиллаж болохгүй гэсэн энэ заалт ямар утгатай хүлээж авах вэ? Өөр ТМЗ ХХК-ийн хувьд ажиллаагүй бол нэг л байгууллагад ажиллаж болно. Давхар өөр байгууллагад  чиглэлээр ажиллаж болно гэсэн үг үү. 
Г.Алтанзаяа: ТМЗ-ийн эрхтэй хүмүүс сургалт, судалгаа, энэ чиглэлийн байгууллагад ажиллана. Харин өөр ТМЗ эрхэлдэг компанид ч юм уу, өөр бусад байгууллагад давхар ажил эрхлэхгүй гэсэн үг.
Цэрэндолгор: Тэгвэл сургалт, судалгаа, энэ чиглэлийн байгууллагад ажиллаж болно. Өөр байгууллага ажиллаж болохгүй гэж ойлголоо. Зөв үү.
Г.Алтанзаяа: Тийм зөвхөн  сургалт, судалгааны чиглэлээр л ажиллаж болоно гэсэн санаа. 
Г.Хишигзул: Цэрэндолгордоо баярлалаа. Дараагийн хүн ТМЗ Д.Байгалмаа.Та микрофоноо нээгээд асуулт, саналаа хэлнэ үү. 
Д.Байгалмаа: Сайн байцгаана уу. Би 2, 3 асуулт, санал байнаа. 1-рт. Эрх сунгахад 1-2 удаа сунгаад 3 дахь сунгалтад хугацаагүй болгоё гэдэгт санал нэг дэмжиж байнаа.  2-т Хувь хүнд зөвшөөрөл олгоё гэдэгт хувь хүнд зөвшөөрөл олгоход яг ачаалалтай үндэсний аудитын газар аудит нарыг гэрээ хийгээд ажиллуулаад байдагшдээ. Тэрэнтэй ижилхэн манай ТМЗ-үүд татвартай гэрээ хийгээд хувиараа очоод ажиллана уу гэхээс биш бусад тохиолдолд тэд нарыг ажиллуулах тал дээр У.Оюунаагийн саналтай санал нэг байна. 
Тэгэхгүй бол бид хүмүүсээ цалинжуулаад байдаг, нөгөө хүмүүс маань гадуур гүйгээд байдаг асуудал гарах юм байна.
Г.Алтанзаяа: Тийм. Тийм болох ажил үүргийн зааг, хязгаарыг тодорхойлж зохицуулалтыг нарийн тусгаж өгөх зүйтэй юм байна.
Д. Байгалмаа: Гэхдээ татвар дээр тайлангийн үеэр манай байцаагч нар тэнд ажиллавал илүү дадлагажаад, мэдлэг, боловсролоо дээшлүүлэх хэрэгтэй байна. Хувь хүнийн тайлан гаргахад малчид, хөдөөний иргэд тайланг гаргахгүй, дээр нь  хувиараа үйл ажиллагаа эрхэлдэг хүмүүс тайланг гаргахаар толгой өвдөх, мөн татвар 10 хувь нэмэгдэх зэрэг гарах зэргээр нөгөө иргэд маань тайлан гаргахгүй гэх асуудал гарч байна.
Хуулийн этгээдийн хувьд 2 хүн гэдгийг дэмжиж байна. дээр нь түүнээс дээшхи хүмүүсийг гэрээтээр ажиллаж болно гэсэн заалт байж болох уу. Тэхгүй бол хөдөө орон нутагт боловсон хүчин үнэхээр дутмаг байгаа.
Харин мэргэжлийн хариуцлагын хувьд даатгалын байгууллагууд манай энэ мэргэжлийн даатгалын талаар ямар ч ойлголт байдаггүй юм байналээ. Хэдээр даатгах, ямар хувьтай байдаг талаар асуугаад байдаг. 
Тэр 70 хувь дээр С.Мөнхбаяртай санал нэг байна. Бодит зардлын 70 хувь биш 50 хувь байж болох уу гэсэн санал байна. Баярлалаа.
Г.Алтанзаяа: Баярлалаа.
Г.Хишигзул: Дараагийн хүн асуултаа асууна уу. Хуулийн төслийн гишүүний программ дээр нээлттэй байршуулаад хүн бүрээс саналыг 11 дүгээр сарын 03-ны өдрийг хүртэл хүлээн авахаар ажиллаж байна. Та бүхэн гишүүний програмаар орж танилцах боломжтой. 
ТМЗ О.Цогт Та микрофоноо нээгээд асуулт, саналаа хэлнэ үү. 
О.Цогт:  Сайн байцгаана уу. Хуулийн төслийн мэдээллийг сонслоо. Энэ салбарт ажиллаж байгаа хүний хувьд өөрийн санал бодлоо бусдадаа хуваалцахаар гараа өргөлөө. Надад 3 санал байна. Шаардлагатай бол бичиж явуулж байна. Г.Алтанзаяа багшийн танилцуулсан төслийг үзэхэд нэлээн их өөрчлөлт байна. Ялангуяа хуульчдыг оруулж ирж гишүүнчлэлийг өргөжүүлэхээр байна. Үүнийг дэмжиж байна. Хуулийн төсөл нэмэлт, өөрчлөлт биш харин шинэчилсэн найруулга байхаар хэмжээний өөрчлөлт орж магадгүй байна. Тэгэхээр үүнтэй холбоотойгоор бусад хуулиудад өөрчлөлт орох уу. Та бүхэн тал талаас нь судлаарай гэсэн санал байна. Тэгэхээр манай хуулийн төсөлд хэд хэдэн зүйл нэмж оруулах саналтай байна. ТМЗҮ-ийн нууцлалын асуудал хэрэгтэй байна. Ингэхгүй бол ТМЗ-ийн зөвлөмжийг тэнд нэг хяналт шалгалтын байцаагч аваад дүгнэлт хийж байдаг, тэнд нэг цагдаа авч үзээд дуудаж байдаг гэх мэтчилэн асуудал байдаг. Тийм болохоор нууцлалын асуудлыг эрэлхийлээрэй гэсэн санал байна. Нууцлалын талаарх асуудлыг өмгөөллийн тухай хуулийн судалж болно гэж бодож байна. Яагаад гэвэл ТМЗҮтХуульд заасны дагуу татвар төлөгчийн эрх ашгийг хамгаалах, түүнийг эрх бүхий байгууллагын өмнө төлөөлөх үндсэн үйл ажиллагаанд заасан байна. Энэ нь нөгөө талаас татварын өмгөөлөгч гэсэн үг. Ийм болохоор өмгөөллийн тухай хуулийг хараад ТМЗҮ-ийн нууцлалын асуудал, ТМЗҮ-ний гэрээний талаар заалтын оруулж болж байна. ТЗМҮ-ийн хөлс төлбөрийн тухай оруулж болж байна. гэсэн санаанууд оруулж болохоор байна. 
Хоёрдугаарт. Бусад хуулинд санал оруулж болох боловуу. Татварын ерөнхий хууль ч юм уу, Мөнгө угаах болон терроризмыг санхүүжүүлэхтэй тэмцэх тухай хуульд өөрчлөлт оруулах боломж байгаа боловуу. Жишээлбэр манай нэг үйлчлүүлэгч ийм үйлчилгээ, худалдан авалт хийе, ийм бүтцийн өөрчлөл хийх гэсэн юм яаж татвар ногдох вэ? гэж асуулаа гэж  бодъё. Үүний дагуу бид зөвлөмж бичиж өгнө. Харин хэдэн жилийн дараа татварын байцаагчийн шалгалтаар татварын схем зохиосон байж болзошгүй үйлдэл болно. Хүндэрвэл мөнгө угаасан байж болно. Иймд асуудал гарч болохоор байна. Нэгэнт хуульд өөрчлөлт орж байгаа болохоор бусад хуульд нэмэлт өөрчлөлт оруулах боломжтой юу гэдгийг давхар хармаар байнаа. Жишээ нь татварын ерөнхий хуульд заасан татварын схем гэдэг заалт бол маш аюултай заалт. Хамгийн боломжит зөвлөгөө өгөхөд татварын схем зурсан болох боломжтой болно. Тиймээс  өөр хуульд давхар өөрчлөлт орох боломжийг давхар хараарай гэсэн санал байна. Би ч бас судалж үзье.
Гуравдугаарт. Түрүүн ярьсан үйл ажиллагааг компани, нөхөрлөлийн хэлбэртэй байна гээд. Ер нь бол нөхөрлөлийн хэлбэртэй байна гээд шууд заачихвал зүгээр бишүү. Компани байх албагүй. Бүр томруулбал ХК байсан ч болно. Тийм учраас хуулийн төслөө ил тавиад саналаа аваарай гэсэн саналтай байна.
Г.Хишигзул: Дараагийн хүн ТМЗ А.Баттулга.Та микрофоноо нээгээд асуулт, саналаа хэлнэ үү. 
О.Цогт:  Уучлаарай. 3 зүйл хэлье гээд 2-ыг нь хэлсэн байна. уучлаарай. Болохуу. Өмнө нь Татварын ерөнхий газрын даргатай хамтарсан уулзалт зохион байгуулж байсан. Тэр үеэр ТЕГ-ын дарга Б.Заяабал ТМЗ-ийн эрхтэй ТУБ-ын эрхийг түдгэлзүүлнэ гэсэн асуудал ярьж байсан. Хэрэв түдгэлзүүлчихвэл манай нийгэмлэгийн нэлээн олон гишүүд байхгүй болчихно. Тийм болохоор хуулинадаа ТУБ-аар ажиллаж байсан хүмүүстэй холбоотойгоор зохицуулалт хийж болох уу. гэсэн саналтай байна. Баярлалаа.
А.Баттулга: 3-н санал байна. 3-уулаа хариуцлагатай холбоотой. Бусад заалтын хувьд санал нэг байна. Тийм болохоор гол 3-н саналаа хэлье. Нэгдүгээрт даатгалтай холбоотой. Даатгал заавал байх ёстой. Сайн дурын шинжтэй байх ёсгүй. Нэгэнт бид  мэргэжлийн, хувь хүний ур чадвар дээр үндэслэсэн учир алдаа гарах магадлал өндөр. Хоёрдугаарт. Хариуцлагын хувьд гэрээний үнийн дүнгийн 70 хувиар хязгаарлана гэсэн заалт байсан. гэтэл тэр заалт боломжгүй гэж үзэж байна. Жишээлбэл 1сая төгрөгийг үйлчилгээ үзүүлчихээд үйлчлүүлэгчээ 100 сая төгрөгийн нөхөн төлбөрт унагаачихаад гэрээний үнийн дүнгийн 70 хувь гэхээр 700,000 төгрөгийг хариуцлага хүлээчихээд хаяад явчих юмуу, тэгэхээр энэ хэрэггүй бидэнд сөргөөр нөлөөлнө. Тийм болохоор даатгал илүү дээр. Ийм саналтай байна. Хариуцлагын хувьд гэрээний үнийн дүнгийн 70 хувь гэдэг бол утгагүй заалт байна.
Нэгэнт хувь хүний ур чадвар дээр үндэслээд явж байгаа үйлчилгээ болохоор компанийн хэлбэр биш ХК байх нь бүр утгагүй. Харин нөхөрлөл хэлбэртэй байсан нь зөв. гэсэн саналтай байна. Өөр санал байхгүй. Баярлалаа.
Г.Хишигзул: Баярлалаа. Дараагийн хүн ТМЗ Х.Наранчимэг.Та микрофоноо нээгээд асуулт, саналаа хэлнэ үү. 
Х.Наранчимэг: Сайн байцгаана уу. Өнөөдрийн хэлэлцүүлэгт орж байгаадаа баяртай байна. Би 2 санал хэлэх гэсэн юм. Нэгдүгээрт. Саяны 70 хувьтай асуудал байна. Яагаад гэвэл Татварын хяналт шалгалтын үеэр хөндлөнгийн мэдээллээр нэлээдгүй их зөрчил үүсдэг. Тэгэхээр ТМЗ-үүд Татварын хяналт шалгалтад оролцоход татвар төлөгчид өөрсдийн баримт, гэрээний дагуу биднээс зөвлөх үйлчилгээ авдаг. Гэтэл татварын хяналт шалгалтын үед ТЕХ-д эрсдэлд суурилсан шалгалт хийнэ гэж байдаг. Гэтэл эрсдэлд суурилсан хяналт шалгалт гэдэг бол татвары төлөгчийн төрийн болон төрийн бус байгууллага зэрэг хөндлөнгийн мэдээллээр үүсдэг учир энэнд зөрчил үүслээ гэж үзвэл ТМЗ-үүдийн хийсэн ажил дээр асуудал гарлаа гэж үзээл 70 хувийн асуудал ярих юм уу. Энэ асуудлыг харах шаардлагатай юм болов уу гэж бодож байна
Хоёрдугаарт. Татварын албанд ажиллаж байгаа өнөөдөр ТМЗ-ээр ажиллаж байгээ эдгээр хүмүүс, татварын албан 15 жил ба түүнээс дээш жил ажиллаж байгаад гарсан хүмүүс Татварын итгэмжлэгдсэн зөвлөх гэсэн цолтойгоор гардаг. Тэгэхээр татварын албанаас гарсныхаа дараа энэ цол тэмдгээр ажиллах боломжгүй байдаг. Харин ТМЗН-ийн шалгалтаа өгөөд тэнцээд эрх авснаар энэ үйл ажиллагааг аа явуулж байнаа. Тэгэхээр татварын албаны Татварын итгэмжлэгдсэн зөвлөх, Татварын мэргэшсэн зөвлөх цол ямар ач холбогдолтой болохыг. Түрүүн О.Цогт дарга хэлсэнчлэн ТУБ нарын татварын мэргэшсэн зөвлөхийн эрхийг хураана гэсэн зүйл ярьж байгаа. Тэгэхээр  энэнд санал нэгдэхгүй байна. би ТМЗН-тэй хамт 2011 оноос хойш бүх шалгалт шүүлгээ өгөөд хамт байна миний хувьд болж байна. Харин татварын албанд ажиллаж байгаад гарч байгаа хүмүүсийн хувьд хуулинд оруулж өгсөн нь зөв байхаа. 
Г.Хишигзул: Баярлалаа. Дараагийн хүн ТМЗ Ё.Мөнхтуяа.Та микрофоноо нээгээд асуулт, саналаа хэлнэ үү. 
Ё.Мөнхтуяа: Сайн байцгаана уу. 2 зүйл ярих гэсэн юм. ААНБ-н хэлбэр нь  нөхөрлөл байхуу компани байхуу гэдэг дээр. Гадны олон улсын байгууллага, ААНБ-уудын хэлбэрийг судлаад үзвэл нөхөрлөл маш их байдаг. Нөхөрлөлийн хэлбэрийн зохион байгуулалттайгаар ТМЗҮ эрхэлж байсан. тэгэхээр нөхөрлөл байх ямар давуу болон сул тал байгаа судалж үзэж байж нөхөрлөл гэж оруулах уу үгүй юу, эсхүл дан нөхөрлөл байхуу, эсхүл дан компани байхуу, эсхүл хосолмол байх уу гэдэг дээр нэлээн болгоомжтой хандсан нь зүйтэй болов уу.
Манай хуульчийн эрх зүйн байдлын тухай хууль 2013 онд өөрчлөлт ороод хуулийн компаниуд нөхөрлөл болсон. Тэгэхээр энэн дээр ямар давуу болон сул тал байна. Хуулийн фирмүүд нөхөрлөл болсон нь зөв байсан уу буруу байсан уу гэдгийн хуульчдын холбооноос туршлага судлах уу яах уу. Ингэж байж ААН-ийн зохион байгуулалтын хэлбэрийг ямар байдлаар оруулах вэ гэдгийг шийдвэл зүгээр байх гэж бодож байна. Бидний харж байгаагаар Нөхөрлөл байх нь давуу тал багатай байдаг. Би энэ талаар 2015, 2016 онд билүү судалж илтгэл тавьж байсан. Тийм болохоор энэ талаар илүү судалж байж, бодож байгаад хийсэн нь зөв болов уу гэж бодож байна.
Дараагийн санал юу гэхээр ТМЗ-ийн эрхийн нэмэгдэл дээр хуулийн өөрчлөлт дээр нэмэгдэл олгож болно гэж оруулсан байна. Энэ нь өмнө нь байгаагүй учир нэмж орж байгаа заалтыг дэмжиж байна. Энэ заалтанд илүү тодорхой тоо тавьж болно, болно гэсэн үг байх уу. Хэрвээ ТМЗ үйлчилгээ нэлээн эрдсэлтэй.  Бизнес талаас байгаа.   Мөн олон улсын байгууллагын өмнө хариуцлага хүлээхээр болж байна. Мөнгө угаах болон терроризмийг санхүүжүүлэхтэй тэмцэх хуулийн хүрээнд авч үзсэн ч гэсэн. Эрсдэл өндөртэй байгаагийн нөгөө тал нь урамшуулал, мотивац байх ёстой. Энэ зорилгоор мэргэшсэн зэргийн нэмэгдлийг олгоно гээд оруулбал яах уу. Дээр нь бүр хэмжээ тавиад оруулчихвал яах уу. Хуучин мэргэшсэн нэмэгдэл маань 15 хувь байсан. тэгэхээр тийм тавиад оруулчихвал, энэ үйл ажиллагаа дэмжих гээд байгаан бол бас нэг дэмжих төрийн байгууллагын болон бусад байгууллагын нягтлангуудыг дэмжсэн нэлээн түлхэц болох заалт болох байгаа гэж бодож байна. Яагаад гэвэл татварын тайлан гаргадаггүй нягтлангууд гэж байхгүй. Наад зах нь төрийн бус байгууллага суутганы тайлан гаргадаг байгаа. Тэгэхээр та ТМЗ болчихвол мэргэшсэн зөвлөхийн зэргийн 15 хувийн нэмэгдэл авна. Яагаад гэвэл төрийн байгууллагын  үйл ажиллагаанд туслаад явж байгаашүү гэдэг утга, агуулга талаас дэмжээд илүү хүчтэй болгоод оруулвал зүгээр юм болов уу гэсэн саналтай байна.  
Г.Хишигзул: Саналаа өгсөнд баярлалаа. Бидний хэлэлцүүлэгийн цаг 15.30 минутанд дуусахаар байгаа. Нэг оролцогч гараа өргөсөн байна. Энэхүү хэлэлцүүлэгт идэвхитэй оролцож байгаа нийт 160 орчим татварын мэргэшсэн зөвлөхүүддээ нийгэмлэгийн нэрийн өмнөөс талархал илэрхийлье. Одоо нэг санал аваад, тэгээд хэлэлцүүлгээ дүгнээд, дараагийн хэлэлүүлгийн шатруу орцгооё. ТМЗ Д.Энхсайхан та микрофоноо нээгээд асуулт, саналаа хэлнэ үү. 
Д.Энхсайхан:  Сайн байцгаана уу. Интернет болон миний микрофон сайн ажиллаагүйн улмаас хуулийн төсөлтэй бүрэн дүүрэн танилцаж амжсангүй. Би дараа нь хуулийн төслийг авч байгаад компанийхаа зөвлөхүүдтэйгээ ярилцаж байгаа саналаа өгье. Хамгийн түрүүнд бодогдож байгаа 2 юм байна. Хүмүүс ч бас хэлж байх шиг байна. Татварын зөвлөх үйлчилгээн дотор байсан санхүүгийн тайлантай холбоотой үйлчилгээ өмнө хуулиар уг заалтыг аваад хаячихсан байгаа.  Энэ заалт хуулинд байхгүй ч компаниуд хийгээд л явж байгаа. Бүртгэлийг нь хөтлөөд санхүүгийн тайланг нь гаргаж байгаа. Хуульнаас аваад хаячхаар хуулиар хориглосон гэж хэцүү байгаа. Санхүүгийн хяналтын байцаагч ирээд шалгавал юуг гэхийн мэдэхгүй байна. Үүнийг хуулинд оруулж  хуульчилж өгөх шаардлагатай гэж бодож байна. Хоёрдугаар Татварын ерөнхий хууль татварын ногдуулалттай холбоотойгоор хөөн хэлэлцэх хугацааг зохицуулсан байдаг. Хуулийн 15.1 дээр. Тэр үйл ажиллагаанд ороцлогчдын нэг хэсэг нь ТМЗ-үүд бол зайлшгүй мөн. Тэгэхээр  татварын хууль дээр тавьсан хөөн хэлэлцэх хугацаа татварын үйлчилгээ үзүүлж байгаа энэ ТМЗ-үүдэд, тусгай зөвшөөрөлтэй компаниудад хөөн хэлэлцэх хугацаа хамаарах уу яах уу. Хуулийн ойлголт байхалдаа. 
Гуравдугаарт. Татварын албанд насаараа ажилласан 30 жил ажиллаад тэтгэвэр гарч байна. Янз бүрийн түвшинд ажиллаж байгаа. Татварын албанд 30-аас дээш жил ажилласан, тэгээд татварын албанаас татварын зөвлөх гээд хүлээн зөвшөөрөгдсөн, татварын зөвлөх гээд тэмдэг нь хуулинд нь байгаа. Тийм зөвлөхүүдэд манай энэ ТМЗ-ийн эрхийг ямар нэгэн хичээл, сургалтад суулгах, шалгалт шүүлэг авалгүйгээр өгдөг болвол яах вэ. Япон улсад тэгдэг юм байналээ. Шууд тэр эрхийг нь өгөөд, амьдран суугаа газрын харъяаллын дагуу тэндээ салбарт бүртгүүлээд, тэр хавийн компаниудын тайланг гаргахад оролцоод явдаг тийм байх шиг байсан. Би тэгж сонсож байсан. За товчхондоо ийм 3-н саналтай байна. Баярлалаа.
Г.Хишигзул: Саналаа хэлсэн татварын мэргэшсэн зөвлөхүүддээ баярлалаа. Саналыг та бүхэнд харагдаж байгаа info@cpta.mn гэсэн цахим шуудангийн хаягаар ирүүлэх боломжтой. Саналаа өгч амжаагүй, хэлэхээр бэлтгэж байгаа, төлөвлөж байгаа бол энэхүү хаягаар ирүүлээрэй. Ажлын хэсэг аль болох мэдээллийг хурдан шуурхай гишүүддээ болон татвар төлөгч, харилцагч нарт хүргэж ажиллана. Тийм болохоор бидний тавьсан мэдээлэлд буцаагаад, эргээд санал, зөвлөмжөө гишүүнчлэлийн программаар дамжуулан эсвэл нийгэмлэгийнхээ хаягаар дамжуулан, аль эсвэл http://parliament.mn/laws хуулийн төслийн хэсэгт тавигдлаа гэхэд татварын мэргэшсэн зөвлөхүүд та бүхэн энд санал хэлсэн ч гэсэн тэнд ороогүй байх юм бол өөр өөрийхөө санал зөвлөмжөө өгөөд бидэнтэй хамтарч ажиллахыг хүсч байна. 
Бидний өнөөдрийн энэхүү хэлэлцүүлэгт УИХ гишүүн Д.Цогтбаатар үг хэлэхээр төлөвлөсөн байсан. Одоогоор хууль зүйн байнгын хорооны хуралтай байгаа юм байна. Ингээд Г.Алтанзаяа багш хэлэлцүүлгийг хааж үгээ хэлнэ үү.
[bookmark: _GoBack]Г.Алтанзаяа:  Тэгэхээр та бүхэн Татварын мэргэшсэн зөвлөх үйлчилгээний тухай хуулийн нэмэлт, өөрчлөлтийн сайжруулалтыг хүлээж байгаа байх. Та бүхний санал их чухал. Та бүхний санал оруулаад, нэмж сайжруулаад дараагаар нь та бүхнээс дахин санал авах боломжтой гэдгийг хэлье. Хурлын үйл ажиллагаанд идэвхитэй оролцож, санал өгсөн нийт гишүүддээ баярлалаа. 
Г.Хишигзул: Татварын мэргэшсэн зөвлөх үйлчилгээний тухай хуульд нэмэлт, өөрчлөлт оруулах тухай хэлэлцүүлгийг 2021 оны 10 дугаар сарын 27-ны өдрийн цахим хэлэлцүүлэгт оролцсон татварын мэргэшсэн зөвлөхүүд та бүхэндээ баярлалаа.
Хөтөлбөрийн дагуу хэлэлцүүлэг 15.30 минутанд дууслаа. 
